
吏部兵部具各都司布政司按察司官名歷履揭諸西序

朕得閒暇觀之以考察其事行而黜陟焉至是悉書之○

禮科給事中黃驥極陳西域賈胡入貢西人受害乞罷其

貢　上嘉納之以其奏示禮部尙書呂震曰黃驥常奉使

西域故具悉西事卿陝西人有不悉耶爲大臣存國體恤

民窮毋侵削根本驥所言其從之○是月庚申葬　長陵

○授試事六科監生吳信等二十人皆爲給事中先是詔

擇國子監生之有學術者二十人俾翰林嚴試之拔其尤

者二十人命試事六科未幾皆授是職○封都督張㫤爲

彭城伯歲祿一千五百石子孫世襲㫤　皇后之兄也○

加太子少傅太學士楊榮兼工部尙書○作觀天臺于禁

中

仁宗昭皇帝

乙巳〈洪熙元年〉

正月壬申朔　上御奉天殿朝羣臣設樂不作羣臣止行

五拜三叩頭禮先是禮部尙書呂震請曰　陛下初登大

寶天下文臣武臣及海外諸國皆來朝宜受賀作樂如大

朝之儀大學士楊士奇楊榮金幼孜黃淮諍言不宜用樂

未得旨榮趨出士奇與幼孜淮復進言夜漏下十刻未退

午門官入奏乃有旨命禮部設樂不作次日　上召士奇

--

等四人諭曰呂震每事誤朕卿等所執停樂是爲君以受

直言爲賢不受直言則過益增爲臣以能直言爲賢不能

直言則忠不盡如昨會朝從震所請今悔何及賴卿等同

心遂免此悔自今遇朕行未有當但盡意言之毋以不從

爲慮各賜鈔千貫文幣一表裏○陛通政使兼武英殿大

學士黃淮爲少保户部尙書兼職仍舊加楊士奇兼兵部

尙書金幼孜兼禮部尙書俱三俸並支士奇淮請辭尙書

一俸從之于是楊榮金幼孜亦各辤尙書一俸　上曰卿

等事　皇考屢經扈從勤勞多矣況　皇考賓天遠在塞

外賴卿等盡力維持朕每奉瞻几筵未嘗忘之今與三俸

豈爲過多卿等勿辭○罷給朝覲官孳牧馬先是兵部尙

書李慶言于　上曰今歲北方民畜馬頗蕃皆送至京以

散軍伍操用尙餘數千欲散民閒則民甚敝不可重困之

今遠近方面朝覲官皆集請每員給馬一匹令牧之其孳

生准民閒例無者追陪太僕寺提督考較　上令與蹇義

原吉議亦從慶言乃下令行之楊士奇力陳不可曰朝廷

以禮徵賢上者授方而郡守次者授百執事今皆役之畜

馬以蘇民是貴民而賤官也　上曰慶幾誤朕顧士奇曰

少頃卽批出罷此令內批兩日不出兵部已督責朝覲官

領馬者過半矣士奇復奏　上曰吾偶因事稽緩爾當卽

